
Ülviləşən, əbədiləşən ömürlər 

 

Ramidə Yaqubqızı 

 

O şənbə gecəsi insanlar başlarına gətiriləcək müsibətdən xəbərsiz idilər. Doğrudur, bir müddət 

idi xalq azadlıq, müstəqillik uğrunda mübarizə aparır, meydan hərəkatı, mitinqlər hər gün davam 

edirdi. Bu, insanların 70 il sovet hakimiyyətinin müstəmləkəsində yaşamağa qarşı haqlı etirazı idi. Lakin 

heç kim inanmazdı ki, Bakını şaxtalı, dumanlı qış gecəsində böyük faciə gözləyir. Şəhərin köksündə od 

saçan sovet tankları, əli silahlı əsgərlər məskən salmışdı. 

20 Yanvar hadisələri Azərbaycan xalqının azadlıq və müstəqillik uğrunda apardığı mübarizənin ilk 

addımları idi. Bu mənada, 1990-cı ilin 20 yanvar tarixində baş verən hadisə Azərbaycanın azadlığı və ərazi 

bütövlüyü uğrunda mübarizə tarixinə qəhrəmanlıq səhifəsi kimi yazıldı. O gün Bakıda küçə və meydanlara 

çıxan böyük xalq kütləsi ölkəmizə qarşı ərazi iddiaları irəli sürən Ermənistanın təcavüzkar hərəkətlərinə və 

keçmiş SSRİ rəhbərliyinin onlara havadarlığına öz qəti etirazını bildirirdi. Xalqın ayağa qalxmasından 

hiddətlənən sovet ordusunun döyüş hissələri Azərbaycanda misli görünməmiş faciə törətdilər. Baş verənlər nə 

qədər ağır olsa da xalqımızın iradəsini, milli azadlıq uğrunda mübarizə əzmini qıra bilmədi. Əksinə, əliyalın 

xalq gözünü qırpmadan sovet tankının, əli avtomatlı döyüşçünün üzərinə yeridi. 

Sovet ordusunun azğınlaşmış əsgərləri 19-dan 20-nə keçən gecə dörd tərəfdən Bakıya hücum edərək 

dinc əhalini gülləbarana tutdu. Qoca, cavan, uşaq, qadın demədən atəş açdılar, tanklarla insanların üzərinə 

yeridilər. Təşviş içində eyvana çıxan, pəncərədən boylanan sakinlər hədəfə alındı. Şənbə gecəsi Bakı küçələri 

al-qana boyandı, hər tərəfdə insan cəsədləri, yaralılar. Əli avtomatlı quldurlar qarşılarına çıxan hər kəsi, hətta 

avtomobilləri belə güllə yağışına tuturdular. Baş verənləri anlaya bilməyən insanlar çaşqınlıq içində nə 

edəcəklərini bilmir, sanki cəhənnəmi öz gözləri ilə görürdülər. Ancaq səhər Vladimir Dubinyak adlı bir 

generalın Bakı şəhərinin komendantı kimi verdiyi əmrdən məlum oldu ki, sən demə, SSRİ Ali Sovetinin 

Rəyasət Heyəti 19 yanvar 1990-cı il tarixli fərmanı ilə yanvarın 20-dən Bakı şəhərində fövqəladə vəziyyət elan 

edibmiş. Lakin nə fövqəladə vəziyyət, nə sovet tankı, nə də əli avtomatlı əsgərlər Azərbaycan xalqını 

qorxutmadı. Əksinə, 20 Yanvar faciəsi milləti daha da möhkəmlədib birləşdirdi. Al-qana boyanmış Bakı 

küçələrini qərənfillər bəzədi. Toy karvanları keçən yollardan üzü Dağüstü parka tərəf şəhid cənazələri düzüldü. 

Ağsaçlı analar ağı dedi - ağla qərənfil, ağla. Müqəddəs şəhid tabutlarında o gün sevgi, məhəbbət rəmzi olan 

qərənfillər də müqəddəsləşdi. Bu faciədə yeni həyat nağılları, hekayələri, dastanları yazıldı. 

Neçə talelər yarımçıq, neçə sevgilər nakam, neçə arzular yerinə yetməmiş qaldı. Heç vaxt qocalmayan, 

həmişəcavan ömürlər tarixin daş yaddaşına həkk oldu. Gənc ömrünü xalqının azadlığı uğrunda qurban verən 

qəhrəmanlardan biri də yaddaşımızda həmişə işıqlı, yaraşıqlı və nurlu çöhrəsi ilə yaşayan Ülvi Bünyadzadə 

oldu. 

O, 1969-cu il 23 sentyabrda Göyçə mahalının Basarkeçər rayonunun Kəsəmən kəndində dünyaya 

gəlmişdi. Beş yaşından yazıb-oxumağı bacaran Ülvi 6 yaşında ilk şeirini yazır. İbtidai təhsilini doğma 

kəndində alan balaca oğlanın qəlbində min arzu-istək var idi. Yazmaq, yaratmaq şövqü ilə yaşayan Ülvi 

həyatın ilk zərbəsini Qərbi Azərbaycan torpaqlarından, doğma yurdlarından didərgin düşəndə almışdı. Heç 

vaxt yadından çıxmayacaq bu xainliyi unuda bilmirdi. Varlığına hakim kəsilən hissləri, yurd həsrətini, azadlıq 

istəyini bədii təsvirlərlə şeirlərə çevirirdi. 1987-ci ildə Azərbaycan Dillər Universitetinin ingilis dili fakültəsinə 

daxil olur. Yeddiillik musiqi təhsili alan gənc bir çox musiqi alətlərində çalmağı bacarır, ingilis, rus dillərini 

mükəmməl bilir, ərəb, fars, özbək və digər dillərdə oxuyub-yazırdı. Əsgəri xidmətdə olanda bibisi Almaz 

xanımla hər gün məktublaşır, Bakıda baş verən hadisələrlə mütəmadi olaraq maraqlanırdı. Əlbəttə ki, belə bir 

zamanda vətəndən ayrı yaşamaq, xalqın apardığı azadlıq mübarizəsinə qoşula bilməmək onu rahat buraxmırdı. 

Təsəllisi isə yazdığı şeirlər, hekayələr və publisistik məqalələr idi. 

Qəlbi mübariz hisslərlə çırpınan, olanlara biganə qala bilməyən Ülvi Bünyadzadə 1989-cu ildə öz 

"And"ını yazır. Şəhid olduğu gecə cibindən çıxan həmin "And"ı bu cümlələrlə başlayırdı, "Mən, Bünyadzadə 

Ülvi Yusif oğlu, həyatımda ilk və son dəfə öz vicdanım qarşısında and içirəm; bir elin, bir millətin adını təmsil 

etdiyimi heç zaman unutmayacağam". Biz bir Azərbaycan gəncinin milli təəssübkeşliyinin və vətən fədaisinin 

şahidi oluruq. "Mən qorxmuram uzaq yola çıxmaqdan" deyən 20 yaşlı gəncin taleyi, qisməti qısa olsa da əbədi 

ömür qazandı. Əslində onun şəhadəti, yarıda qalmış ömrünün sonu cənnətdəki həyatının başlanğıcı oldu. Hər 

başlanğıcın bir sonu, hər sonun bir başlanğıcı kimi. Ülviləşdi, tarixiləşdi həmişəcavan insan ömrü. Onun taleyi 

də, yaşı da qocalmadı, fikirləri, düşüncələri kimi gənc, cavan qaldı. Bir Ülvi gəldi getdi bu dünyadan. Amalı, 

məqsədi, məramı və mübarizəsi Vətən olan oğlan. 

Onun çöhrəsində qəribə işıq, nur var. Gözlərindəki həyat eşqi hər kəsə nəyisə xatırladır. Deyirlər, insanın 

adı xarakterinə, taleyinə yansımaqla yanaşı, həm də bir paralellik daşımalıdır. Bu gənc oğlan həyata ülvi 

hisslərlə baxırdı. Onun yaşamaq haqqında öz düşüncələri, amalları və məqsədi var idi. Bütün bunlar üçün isə 



həyatın öz qanunları, qaydaları var. Elə bu şərtlərə görə də Ülvi yaşamaq üçün şair yox, şəhid olmağı üstün 

bildi. "Vətən üçün doğulmuşuq, vətən üçün ölməliyik" misralarını özünə bayraq etdi və həmin fikirlə də 

vətəndaşlıq mövqeyini, qətiyyətini sübuta yetirdi. Nədənsə, həmişə Ülvinin çılğınlığını, mübarizliyini və odlu-

alovlu şeirlərini nakam Mikayıl Müşfiqə bənzədirəm. Yaradıcılığı da, taleyi də eyni. Bir yerdə qərar tutmur, 

daim çağlayır, mübarizə əzmi ilə yaşayır. Onların hər ikisini də bir amal birləşdirir - Azadlıq! 

Vətənin azadlığı, müstəqilliyi uğrunda mübarizəsini şeirlərinin birində belə ifadə edirdi: 

Döyüşlərdə yoğrulmuşuq, 

Gələcəyə qaranquşuq. 

Həyat üçün doğulmuşuq, 

Vətən üçün ölməliyik! 

20 Yanvar faciəsindən 35 il keçir. Azərbaycanın azadlığı, suverenliyi və ərazi bütövlüyü uğrunda 

aparılan mübarizənin əsas başlanğıc nöqtəsi olan bu tarix 30 il sonra təmin edildi. Ülvi Bünyadzadə kimi 

qəhrəmanların arzu və istəkləri ünvanına yetişdi. Artıq 5-ci ildir yanvarın 20-si Şəhidlər xiyabanını 

boynubükük yox, qürur və fərəh hissi ilə ziyarət edirik. 20 yaşında şəhid olan Ülvinin 55 yaşında xatirəsini 

bibisi Almaz xanımla yad etdik. Almaz Ülvi ilə söhbətimiz zamanı onun qısa ömrünə nəzər saldıq. Vətən, 

torpaq uğrunda mübarizədə meydan hərəkatındakı iştirakı, yaradıcılığı haqqında xeyli söhbət etdik. Gənclik 

çılğınlığı, mübarizliyi ilə yaşayan Azərbaycan oğlunun qəhrəmanlıq yolunu xatırladıq. O müdhiş şənbədə - 

1990-cı il 19 yanvar gecəsi Ülvi "Pioner" kinoteatrı yaxınlığında Bakıya daxil olan sovet ordusunun yolunu 

kəsir. Azadlıq mübarizəsinə qoşulan gənc sinəsini xalqına tuşlanmış gülləyə sipər edir və açılan atəş 

nəticəsində şəhidlik zirvəsinə ucalır. Beləcə, bir gənc ömür adı kimi Ülviləşib, müqəddəsləşib. 

Ülvi Bünyadzadənin ilk şeirlər kitabı mart ayının 2-də şəhidlərin qırx mərasimi ərəfəsində nəşr olunur. 

"Gənclik" nəşriyyatının o zamankı baş redaktoru Hidayət Orucovun şəxsi təşəbbüsü ilə "Ülvi duyğularım" adlı 

kitabda əsgərlikdən yazıb göndərdiyi şeirləri, poeması və məktubları yer almışdı. Ülvinin əsərlərinə 200-dən 

çox şeiri, "Ömür yolu" poeması və "Qansızlar" povesti (hər iki əsər Əfqanıstanda döyüşən həmvətənlərimizə 

həsr olunub), 40-a yaxın hekayəsi, 5 pyesi, 20-yə yaxın dünya ədəbiyyatından orijinal tərcümələr (ingilis və 

rus dillərindən), 7 ədəbi və ictimai məzmunda məqaləsi, bibisi Almaza, dostları Məhəbbət və Cavidə yazdığı 

xeyli məktubları və s. daxildir. Almaz Ülvinin dediyinə görə, məktublarında əsasən ədəbiyyatdan, ölkədə baş 

verən hadisələrdən yazar, münasibətini bildirərmiş. Ölkədə baş verən hadisələri alqışlayar, amma mübarizəni 

genişləndirmək üçün mütləq təşkilatlanmaq, gənclər təşkilatı qurmaq lazım olduğunu bildirərmiş. Onun 

mövqeyi, düşüncəsi olduqca dəqiq olub. Bütün bunlar isə Ülvinin böyüyüb tərbiyə aldığı mühitin nəticəsi idi. 

Mübarizlik qanında, canında olub. O, hansısa addımı atmaqdan qorxmayıb, çəkinməyib. 

20 Yanvar faciəsi milli məfkurənin inkişafına ən böyük təkan oldu. Bu yolda Ülvi Bünyadzadə kimi 

oğullar həyatlarını itirsələr də tarixə vətən uğrunda mübarizənin şərəfli səhifəsi kimi yazıldı. 

 


